Avgerð frá 26.05.2009, mál nr. 08-03-33-77

Virðisgjald - skeivar upplýsingar frá TAKS

- Ll. avgjøld v skráseting av motorakførum 19.5.2008 § 1, § 3, § 2, § 6

Samandráttur:

TAKS hevur upplýst kæraranum, at bilar hansara kundu innflytast sum flytigóðs sambært § 23 í løgtingslóg nr. 175 frá 18. december 1992 um skrásetingargjald á motorakførum, jb. kunngerð nr. 15 frá 27. februar 1996, um kærarin flutti adressu til Føroyar áðrenn nýggja lógin um skrásetingargjald á motorakførum kom í gildi tann 1. juni 2008. Upplýsingin frá TAKS var skeiv, og Akstovan vil ikki ganga umbøn kærarans á møti um at viðgera bilarnar sum flytigóðs sambært omanfyri nevndu lóg. Virðisavgjald skal tí gjaldast av bilunum samsvarandi § 6 í løgtingslóg nr. 33 frá 19. mai 2008 um avgjøld við skráseting av motorakførum. Hendan avgerð hjá Akstovuni er kærd. Skatta- og avgjaldskærunevndin hevur avgjørt at staðfesta avgerðina hjá Akstovuni við teimum grundgevingum, at svarið frá TAKS ikki er bindandi fyri Akstovuna, tí TAKS ikki er sakliga kompetenti myndugleikin at geva svarið, og tí svarið er í stríð við løgtingslóg nr. 33 frá 19. mai 2008 um avgjøld við skráseting av motorakførum. Báðar grundgevingar føra í sjálvum sær til, at svarið frá TAKS ikki er bindandi fyri Akstovuna. Tá svarið er eyðsæð í stríð við omanfyrinevndu lóg, kann tað longu av hesi orsøk heldur ikki uppihaldast á tí grundarlagi, at kærarin hevur fingið ein ”retsbeskyttet forventning” av svarinum.

Avgerð

TAKS hevur upplýst kæraranum, at bilar hansara kundu innflytast sum flytigóðs sambært §

23 í løgtingslóg nr. 175 frá 18. december 1992 um skrásetingargjald á motorakførum, jb.

kunngerð nr. 15 frá 27. februar 1996, um kærarin flutti adressu til Føroyar áðrenn nýggja

lógin um skrásetingargjald á motorakførum kom í gildi tann 1. juni 2008.

Upplýsingin frá TAKS var skeiv, og Akstovan vil ikki ganga umbøn kærarans á møti um at

viðgera bilarnar sum flytigóðs sambært omanfyri nevndu lóg. Virðisavgjald skal tí gjaldast av

bilunum samsvarandi § 6 í løgtingslóg nr. 33 frá 19. mai 2008 um avgjøld við skráseting av

motorakførum. Hendan avgerð hjá Akstovuni er kærd.

Kærarin skal flyta til Føroyar og setir seg í samband við TAKS fyri at kanna, hvussu bilar

hansara kunnu fáast heim sum flytigóðs. TAKS upplýsir, at kærarin og kona hansara skulu,

um bilarnir skulu fáast heim sum flytigóðs, flyta adressu til Føroyar áðrenn 1. juni 2008,

áðrenn nýggj lóg um skrásetingargjald kemur í gildi. Bilarnir kunnu síðani koma til Føroyar

aftaná 1. juni 2008.

Stutta tíð aftaná setir TAKS seg í samband við kæraran og upplýsir, at hann hevur fingið

skeivar upplýsingar. Bilarnir skuldu verið í Føroyum og skrásettir áðrenn 1. juni 2008, um

bilarnir skuldu flytast til Føroyar sum flytigóðs.

Bilarnir kunnu ikki fáast heim sum flytigóðs nú, og kærarin skal tí gjalda virðisavgjald av

bilunum fyri at fáa bilarnar heim og skrásettar í Føroyum.

Í samband við skrásetingina av bilunum tekur Akstovan avgerð um, at bilarnir hjá kæraranum

ikki kunnu flytast til Føroyar sum flytigóðs, og at kærarin tí skal gjalda virðisavgjald av

bilunum.

Akstovan vísir m.a. á, at tey skeivu boðini, sum eru givin av TAKS, ikki binda Akstovuna, og

at Akstovan einans hevur heimild til at avgreiða málið sambært § 6 í løgtingslóg nr. 33 frá 19.

mai 2008 um avgjøld við skráseting af motorakførum.

Akstovan vísir í hesum sambandi til, at boð, sum eru givin frammanundan, vanliga ikki eru at

meta sum eitt bindandi svar frá einum myndugleika. Undir ávísum umstøðum kunnu eini boð

givin frammanundan tó binda myndugleikan. Tað er tó ein treyt, at boðini eru givin av

málsføra (kompetenta) myndugleikanum. Í hesum føri eru boðini givin av einum

deildarleiðara hjá TAKS. Sambært løgtingslóg nr. 33 frá 19. mai 2008, er tað Akstovan, sum

er kompetenti myndugleikin í avgjaldsmálum, sum viðvíkja motorakførum

TAKS hevur váttað, at TAKS hevur upplýst kæraranum, at bilar hansara kundu koma til

Føroyar sum flytigóðs.

Avgerðin hjá Skatta- og avgjaldskærunevndini

Skatta- og avgjaldskærunevndin hevur tikið støðu til, um svarið frá TAKS til kæraran um, at

bilar hansara kunnu innflytast sum flytigóðs, er bindandi fyri Akstovuna.

Lógarfestar reglur um bindandi svar eru ikki á økinum fyri skráseting av motorakførum. Tað

er tó møguligt, at ein myndugleiki, sum ítøkiliga svarar einum borgara, í eini seinni avgerð tó

kann verða bundin av tí svari, sum hann gevur. Hetta kann henda, um spyrjarin/borgarin

hevur lýst málið/spurningin eintýtt og úttømandi, og tað nágreiniliga innihaldið av svarinum

kan dokumenterast, og myndugleikin ikki hevur tikið fyrivarni.

Tað er tó ein treyt, at svarið ikki er heft við formligum ella materiellum manglum, sum hava

við sær, at svarið ikki kann vera bindandi.

Um svarið frá TAKS skal vera bindandi, skal TAKS sum útgangsstøði vera tann sakliga

kompetenti myndugleikin til at geva hetta svarið.

Manglandi saklig kompetansa er ein formligur mangul. Endamálið við reglum um sakliga

kompetansu er at tryggja, at tann sakliga kompetansan er til staðar hjá tí myndugleikanum,

sum gevur eitt svar. Hetta merkir, at týðandi garantiur fyri, at svarið er í tráð við

lógargrundarlagið, svíkur, um manglandi saklig kompetansa er hjá tí myndugleika, sum gevur

eitt svar. Manglandi saklig kompetansa er tí altíð ein týðandi mangul, og meginreglan er, at

manglandi saklig kompetansa førir til, at eitt svar ikki er bindandi. Umberandi umstøður

(tertiære momenter) kunnu bara í heilt serligum førum vera grundarlag fyri at uppihalda

einum svari, hóast tað er heft við hesum mangli. Sambært rættarsiðinum á økinum verður

svarið ikki bindandi, uttan so at myndugleikin kann vísa á, at mangulin ikki hevur havt

týdning í mun til eitt ítøkiligt svar.

Í løgtingslóg nr. 77 frá 8. december 2004 um broyting í løgtingslóg um skrásetingargjald á

motorakførum v.m., sum kom í gildi 9. desember 2004, yvirtók Akstovan (tá Bileftirlit

Føroya) umsitingina av skrásetingargjøldum frá Toll- og Skattstovu Føroya. Tað eru soleiðis

meira enn fýra ár síðani, at kompetansan varð flutt til Akstovuna, og Akstovan má tí metast at

hava bæði ta formligu og ta veruligu kompetansuna á økinum.

Um kompetansan varð flutt til Akstovuna stutt síðani, kundi hetta møguliga tala fyri, at svarið

frá TAKS ikki grundað manglandi sakliga kompetansu kundi metast ikki at vera bindandi.

Tað er tó ikki grundarlag fyri at koma til hesa niðurstøðu, tá tað eru fýra ár síðani, at

kompetansan varð flutt.

TAKS hevur tí ikki sakliga kompetansu á økinum, og hetta er ein týðandi formligur mangul í

mun til svarið, som TAKS gevur kæraranum. Víst verður ikki á, at mangulin ikki hevur havt

týdning í tí ítøkiliga svarinum. Sum tað framgongur av upplýsingunum í málinum er svarið

frá TAKS í stríð við lógargrundarlagið, og møguligt er tí eisini at staðfesta, at mangulin er

ítøkiliga týðandi í mun til svarið. Talan er soleiðis um ein týðandi formligan mangul, sum

hevur við sær, at svarið ikki er bindandi.

Samanumtikið verður tí mett, at svarið frá TAKS til kæraran um, at bilar hansara kunnu

innflytast sum flytigóðs, ikki er bindandi fyri Akstovuna, tí TAKS ikki hevur tað sakligu

kompetansuna til at svara á hesum økinum, og umstøður eru ikki í málinum, sum kunnu føra

til, at svarið hóast manglandi sakliga kompetansu skal metast sum bindandi.

Um svarið frá TAKS skal vera bindandi, skal tað sum útgangsstøði ikki vera í stríð við

løgtingslóg nr. 33 frá 19. maj 2008 um avgjøld við skráseting av motorakførum.

Manglandi heimild í lógini er ein materiellur mangul, sum altíð er ein týðandi mangul.

Meginreglan er tí, at manglandi heimild førir til, at eitt svar ikki er bindandi, eisini um talan er

um eitt ”begunstigende” svar. Tað er bara í heilt serligum førum, at eitt svar kann uppihaldast,

hóast tað er í stríð við lógargrundarlagið.

Sambært § 23 í løgtingslóg nr. 175 frá 18. desember 1992 um skrásetingargjald á

motorakførum v.m., jb. teimum ásettu treytum í kunngerð nr. 15 frá 27. februar 1996 frá

Føroya Landstýrið um skrásetingargjald á motorakfør sum flytigóðs kundu motorakfør

innflytast sum flytigóðs inntil 1. juni 2008. Tá varð løgtingslóg nr. 175 frá 18. desember 1992

um skrásetingargjald á motorakførum v.m. sett úr gildi við løgtingslóg nr. 33 frá 19. mai 2008

um avgjøld við skráseting av motorakførum. Í tí nýggju lógini er ikki heimild at innflyta

motorakfør sum flytigóðs.

Kærarin innflytur og skrásetir tveir persónbilar aftaná, at løgtingslóg nr. 33 frá 19. mai 2008

um avgjøld við skráseting av motorakførum er komin í gildi tann 1. juni 2008. Tað er tískil

eingin ivi um, at skyldan at gjalda virðisavgjald skal avgerast sambært hesi lóg, og tað er

heldur eingin ivi um, at eingin heimild er at frítaka kæraran fyri at gjalda tað virðisavgjald,

sum skal gjaldast sambært §§ 1, 2, 3 og 6 í hesi lóg.

Svarið frá TAKS er í stríð við løgtingslóg nr. 33 frá 19. mai 2008 um avgjøld við skráseting

av motorakførum og er tí heldur ikki bindandi fyri Akstovuna við hesi grundgeving.

Viðvíkjandi prinsippinum um ”retsbeskyttet forventning” kan viðmerkjast, at tað bert er í heilt

serligum førum, at eitt svar, sum ikki eigur at vera bindandi grundað á týðandi materiellar ella

formligar manglar, hóast hetta kann uppihaldast á tí grundarlagi, at borgarin hevur ein

”retsbeskyttet forventning”.

Um svarið er eyðsæð í stríð við lógargrundarlagið, kann svarið ikki uppihaldast á hesum

grundarlagi.

Hetta hevur Hægsti Rættur staðfest í einum dómi, sum viðvíkur einari avgerð frá einum

kommunalum skattamyndugleika, sum var eyðsæð í stríð við lógargrundarlagið, jb. dómi frá

1. september 2006, 65/2005 m.a. kunngjørdur í TfS2006.841.

Í dóminum tekur Hægsti Rættur undir við dissensinum í Landsrættinum, sum ásetir fylgjandi:

Efter ligningslovens § 16, stk. 2, skal værdien af helt eller delvis vederlagsfri benyttelse af andres

formuegoder medregnes ved opgørelsen af den skattepligtige indkomst, når godet modtages som led

i et ansættelsesforhold eller som led i en aftale om ydelse af personligt arbejde i øvrigt. Efter lovens

§ 16, stk. 6, sættes den skattepligtige værdi af en lystbåd, der er stillet til rådighed af en arbejdsgiver

som nævnt i stk. 1, til 2 pct. pr. uge af bådens anskaffelsessum, inkl. moms og levering. Den

kommunale skattemyndigheds afgørelse af 11. dec. 1997 vedrørende indkomståret 1995, hvorefter

beskatning af værdien af fri lystbåd skulle ske på grundlag af As faktiske anvendelse af båden og

ikke af værdien af rådigheden, er i åbenbar modstrid med ligningslovens § 16, stk. 6. Allerede som

følge heraf er der med denne afgørelse ikke skabt en retsbeskyttet forventning hos A om en

tilsvarende beskatning af værdien af fri lystbåd i indkomståret 1999.

Sum áður nevnt er eingin ivi um, at skyldan at gjalda virðisavgjald skal avgerast sambært

løgtingslóg nr. 33 frá 19. mai 2008 um avgjøld við skráseting av motorakførum, og tað er

heldur eingin ivi um, at eingin heimild er at frítaka kæraran fyri at gjalda tað virðisavgjald,

sum skal gjaldast sambært §§ 1, 2, 3 og 6 í hesi lóg.

Svarið frá TAKS er tí eyðsæð í stríð við løgtingslóg nr. 33 frá 19. mai 2008 um avgjøld við

skráseting av motorakførum og kann tí longu av hesi grund ikki hava skapað ein

”retsbeskyttet forventning” hjá kæraranum.

Skatta- og avgjaldskærunevndin hevur avgjørt at staðfesta avgerðina frá Akstovuni um,

at virðisavgjald skal gjaldast av bilunum sambært løgtingslóg nr. 33 frá 19. mai 2008 um

avgjøld við skráseting av motorakførum við teimum grundgevingum, at svarið frá

TAKS ikki er bindandi fyri Akstovuna, tí TAKS ikki er sakliga kompetenti

myndugleikin at geva svarið, og tí svarið er í stríð við løgtingslóg nr. 33 frá 19. mai 2008

um avgjøld við skráseting av motorakførum. Báðar grundgevingar føra í sjálvum sær

til, at svarið frá TAKS ikki er bindandi fyri Akstovuna. Tá svarið er eyðsæð í stríð við

omanfyrinevndu lóg, kann tað longu av hesi orsøk heldur ikki uppihaldast á tí

grundarlagi, at kærarin hevur fingið ein ”retsbeskyttet forventning” av svarinum.

Skatta- og avgjaldskærunevndin hevur í hesum sambandi viðmerkt, at tað er myndugleikin,

sum í sambandi við fyrispurningar, umbønir o.a. skal taka støðu til, um hann hevur ta

neyðugu kompetansuna at svara. Hetta ger TAKS ikki, og TAKS fer í hesum máli út um sína

kompetansu við at upplýsa/vegleiða á einum øki, sum er flutt til Akstovuna at umsita. Hóast

hetta er óheppið og hevur við sær, at skeivt svar verður givið, hevur Skatta- og

avgjaldskærunevndin tó ikki av hesi grund møguleika fyri at koma til eina aðra niðurstøðu í

málinum.

Spurningurin um møguliga ábyrgd hjá TAKS at endurgjalda eitt møguligt tap hjá kæraranum

kann leggjast fyri Føroya Rætt til støðutakan.

